prentsa-oharra

Emanaldia bihar 19:30ean izango da 

Rodin Hirukoteak Romeo eta Julieta 2.0 lanean oinarritutako programa eramango du Vital Fundazioaren Astearte Musikaletara

• Carles Puig biolin-jotzaileak, Teresa Lli biolontxelo-jotzaileak eta Jorge Mengotti piano-jotzaileak Prokofieven eta Bersteinen piezak interpretatuko dituzte, Shakespeareren obran oinarritutakoak      

Vitoria-Gasteiz, 2025eko azaroak 24.- Vital Fundazioaren Astearte Musikalek Rodin Hirukotearen bisita izango dute aste honetan, Romeo eta Julieta 2.0 programa interpretatuko baitu taldeak. Carles Puig biolin-jotzaileak, Teresa Lli biolontxelo-jotzaileak eta Jorge Mengotti piano-jotzaileak aukeratutako errepertorioa William Shakespeare idazle bikainaren antzezlan ezagunenetako baten ingurukoa da, Prokofiev eta Berstein konpositoreen bidez ikusia. Hitzordua bihar izango da, 19:30etik aurrera, Vital Fundazioa Kulturunean (Bakea kalea 5, Dendarabako 1. solairua). Kontzertu honetarako sarrerak agortu egin dira.

2011n Utrechten sortutako Rodin hirukotea erreferentziazko ganbera-taldeetako bat da; izan ere, 300 kontzertu baino gehiago eman dituzte Europako hainbat herrialdetan. Bere indar adierazkorra eta interpretatzean publikoarekin komunikatzeko duten gaitasuna goraipatzen ditu kritikak eta hirukoteak aho batez irabazi du lehenengo saria “Montserrat Alavedra” eta “Storioni Festival Prijs” ganbera-musika lehiaketetan, baita “Almere International Competition” lehiaketan (Holanda) ere. 

Europako auditorio ospetsuenetakoetan aritu dira, baita jaialdi garrantzitsuetan ere,  Herbehereetan, Irlandan eta Italian. “Enrique Granados: Chamber music with piano" bere estreinako diskoak, OnClassical zigilu italiarrarekin eginak, izugarrizko arrakasta izan du eta kritika bikainak jaso ditu, baita Urrezko Domina ere Estatu Batuetako Global Music Awards sarietan.

Programa 

I. Dantza herrikoia
II. Kalea esnatu da
III. Julieta gaztea
IV. Monteskoak eta Kapuletoak
V. Maskarak
VI. Mercutio eta Teobaldo
VII. Aita Lorenzo
VIII. Balkoiko eszena
IX. Dontzeilen dantza lirioekin 
X. Julietaren heriotza 


Leonard Berstein (1918-1990)
West side story (Rodin hirukoteak egindako moldaketak)

I. Jet song
II. Something´s coming
III. Maria
IV. Mambo
V. Tonight
VI. Cool
VII. One hand, One heart
VIII. I feel pretty
IX. Somewhere
X. America


Artista asko hurbildu dira Shakespeareren lan horretara esparru artistiko guztietatik; musikariak, margolariak, eskultoreak, koreografoak, antzerkigileak zein zinemagileak sentitu dira Romeo eta Julietaren tragediak liluratuta, konbentzio sozialek eta familiako konpromisoek debekatutako maitasunak liluratuta, ohorea norberaren askatasunaren gainetik zegoen garai hartan. Astearte Musikaletan, Sergei Prokofieven Romeo eta Julieta suitea eta Leonard Bernsteinen West side story suitea entzungo ditugu, biak trioa pianoarekin bertsioan eta Rodin hirukoteak egindako moldaketak dituztenak.  

1935ean, Romeo eta Julietari buruz konposatzen hasi zen Prokofiev: 3 suite sinfoniko, pianorako 10 pieza eta balleta. 22 urte geroago besterik ez, 1957an, Bernsteinek musikal bat sortu zuen, West side story, Romeo eta Julietaren istorioan oinarritua, baina XX. mendeko New Yorken girotua. Istorioa paraleloa da obra bietan: gazte bikote bat (Romeo eta Julieta/Tony eta Maria) dantzaldi batean maiteminduko da. Beren inguruneen (familiak/lagun taldeak) etsaitasunak ez du haien ezkutuko grina geldiaraziko. Baina Romeoren lagunik onena eta Julietaren anaia/lehengusua hiltzea eragingo duen zorigaiztoko borroka batek bi alde aurkarien arteko gorrotoa areagotu eta gertaerak azkartuko ditu. Harilkatzen joan den tragedia handiak heriotzaz beteko du bikotearen maitasuna ere.

